
Sectorau pysgota a dyframaeth Cymru yn cael eu hannog i rannu data allyriadau carbon
Bydd ymchwil sylfaenol newydd yn cefnogi'r diwydiant bwyd môr i aros ar y trywydd iawn i gyrraedd targedau sero net
Gofynnir i berchnogion cychod pysgota a gweithredwyr dyframaeth ledled Cymru gyfrannu data at astudiaeth newydd sydd â'r nod o gefnogi trawsnewidiad y diwydiant bwyd môr i sero net.
Mae gan y sectorau pysgota a dyframaeth rôl bwysig wrth gyfrannu at gyrraedd targedau sero net Llywodraeth Cymru erbyn 2050, ond ar hyn o bryd, nid oes data allyriadau carbon sylfaenol ar gael ar gyfer y sectorau hynny yng Nghymru.
Mae Seafish, y corff cyhoeddus sy'n cefnogi diwydiant bwyd môr y DU, wedi cael ei gomisiynu gan Is-adran Bysgodfeydd Llywodraeth Cymru i gynhyrchu'r ôl troed carbon llinell sylfaen cyntaf erioed ar gyfer pysgodfeydd masnachol Cymru, gan gwmpasu allyriadau hyd at y pwynt glanio a chynhyrchiant dyframaeth hyd at y pwynt gwerthu cyntaf.
Bydd yr astudiaeth yn canolbwyntio ar rywogaethau a ddaliwyd yn y gwyllt sydd o bwys economaidd i fflyd Cymru, gan gynnwys draenogiaid y môr Ewropeaidd, cocos, crancod brown bwytadwy, cimychiaid Ewropeaidd, cregyn y brenin a chregyn y frenhines, cregyn moch cyffredin, cathod môr a morgathod. 
Mae data ar rywogaethau dyframaethu, gan gynnwys cregyn gleision ac wystrys, hefyd yn cael ei gasglu.
Dywedodd Samira Anand, Rheolwr Ymgysylltu â Diwydiant Cymru yn Seafish: “Rydym yn gwybod bod pysgotwyr Cymru eisoes yn cymryd camau i bysgota’n effeithlon ac yn gyfrifol.
“Mae’r prosiect hwn yn ymwneud â dal y cynnydd hwnnw a darparu’r llinell sylfaen i helpu i gefnogi trawsnewidiad y sector i sero net. 
“Po fwyaf o fewnbwn a gawn gan y diwydiant, y cryfaf a’r mwyaf defnyddiol fydd y canlyniadau, felly byddwn yn annog aelodau’r diwydiant i ymgysylltu â’r prosiect hwn.”
Mae angen mewnbwn uniongyrchol gan y sectorau dal pysgod masnachol a dyframaethu ar Seafish, felly mae'n gofyn capteiniaid, perchnogion llongau a gweithredwyr dyframaeth i rannu gwybodaeth i helpu i lunio'r gwaith. 
Bydd cyfraniadau, gan gynnwys gwybodaeth am hyd oes offer, defnydd tanwydd ac enghreifftiau o fesurau arbed carbon sydd eisoes ar waith yn sicrhau bod amcangyfrifon yn adlewyrchu amgylchedd gweithredu fflyd Cymru.
Bydd y gwaith yn cefnogi cyflawniad yr amcan newid hinsawdd sydd wedi'i gynnwys yn Neddf Pysgodfeydd 2020 a sefydlodd gynllun i'r DU a'r gweinyddiaethau datganoledig reoli pysgodfeydd, dyframaeth a chadwraeth forol.  
Drwy gadarnhau ôl troed carbon pysgodfeydd Cymru, bydd Llywodraeth Cymru mewn gwell sefyllfa i sicrhau bod effeithiau andwyol pysgota a dyframaeth yn cael eu lleihau.
Am ragor o wybodaeth ar sut a ble allwch chi gymryd rhan, cysylltwch â jesse.drake@seafish.co.uk

NODIADAU I OLYGYDDION
Atodir fersiwn wedi'i chyfieithu i'r iaith Gymraeg o'r datganiad i'r wasg hwn.
Ynglŷn â Seafish
Mae Seafish yma i roi’r cymorth sydd ei angen ar sector bwyd môr y DU i ffynnu. 
Rydym yn gorff cyhoeddus anadrannol (NDPB) a sefydlwyd gan Ddeddf Pysgodfeydd 1981. Ein noddwyr yw Adran yr Amgylchedd, Bwyd a Materion Gwledig (DEFRA) a gweinyddiaethau datganoledig yr Alban, Cymru a Gogledd Iwerddon. 
Gan ddefnyddio ein sefyllfa unigryw, anghystadleuol, rydym yn gweithio mewn partneriaeth â busnesau, Llywodraethau a sefydliadau i oresgyn heriau a manteisio ar gyfleoedd. 
Wedi'i ariannu gan ardoll ar werthiant cyntaf bwyd môr yn y DU, mae ein gwaith yn gwneud gwahaniaeth enfawr. Mae'n cadw pysgotwyr yn ddiogel, yn cefnogi cyrchu cynaliadwy, yn helpu busnesau i weithio'n effeithlon, ac yn rhoi hwb i iechyd y genedl. Rydym yn mynd i'r afael â phopeth o ymchwil i ymgyrchoedd, mewnwelediadau i hyfforddiant — beth bynnag y gallwn ei wneud i roi'r cymorth sydd ei angen ar ein diwydiant. 
Ewch i'n gwefan www.seafish.org neu dilynwch ni ar Twitter, LinkedIn a YouTube.

